
ADRODDIAD Y CADEIRYDD
Mae’n rhan o ddyletswyddau’r Cadeirydd i edrych yn ôl ar bob agwedd
ar waith y Fenter yn y flwyddyn aeth heibio cyn cyflwyno adroddiad i
Gyfarwyddwyr y Bwrdd Rheoli i’w alluogi i fesur a chloriannu ein gwaith
a’r gweithgareddau trwy’r Adroddiad Blynyddol, a’i gyflwyno mewn
Cyfarfod Blynyddol. Rwy’n falch bod y Fenter wedi gallu dychwelyd i
weithgarwch wyneb yn wyneb yn ystod y flwyddyn ariannol hon.

Diolch i staff y Fenter am grynhoi’r holl weithgareddau i’w rhoi yn yr
adroddiad yma. Mae gennym Drysorydd gwirfoddol eithriadol o
weithgar a chefnogol. Diolch hefyd i'n Bwrdd Rheoli ac Is-fwrdd Rheoli
am eich ymrwymiad a'ch cefnogaeth i'r Fenter.

Un o ddyletswyddau'r Prif Swyddog ar ddechrau'r flwyddyn ariannol dan
sylw oedd cymryd cyfrifoldeb i baratoi'r staff ar gyfer dychwelyd i
weithgareddau wyneb yn wyneb, gan sicrhau amgylchedd gwaith diogel
trwy ddefnyddio canllawiau'r Llywodraeth. Pwyso a mesur a sicrhau bod
gwaith y Fenter yn parhau er gwaethaf yr heriau. Tasg drom i ddisgyn ar
unrhyw un yn annisgwyl ond wedi llwyddo'n dda iawn.

Ni ddaw dim da o sefyll yn stond. Ar ôl meddwl yn ddwys iawn ac edrych
i mewn i’n rôl a pharatoi am y blynyddoedd a ddaw, mae’r Fenter yn
ystyried ein hanghenion am adnoddau gwell. Gyda blaenoriaeth o
weithio mewn partneriaeth ag Awen, gobeithio y gallwn weld
datblygiadau cyffrous erbyn y Cyfarfod Blynyddol yn 2023!

Mae Adroddiad 2021-2022 yn lliwgar, yn hyfryd ac yn rhoi gwybodaeth
am weinyddiaeth y Fenter, y sefyllfa ariannol a’r mathau o
weithgareddau rydym yn ymgymryd â hwy, yn fewnol ac yn y gymuned.
Gobeithio y cewch gyfle i’w ddarllen. Mae’n adlewyrchiad da o waith y
Fenter ac yn addysgol ac yn ddifyr am yr hyn rydym yn ei wneud mewn
blwyddyn arferol.

Gwerthfawrogwn y gwaith mae ein gwirfoddolwyr yn ei wneud a’r
cymorth ariannol sydd ar gael i’n helpu i barhau i hybu a chryfhau’r
defnydd o’r iaith Gymraeg yn Sir Pen-y-bont ar Ogwr.

Lloyd Evans
Cadeirydd

MENTER BRO OGWR

Sefydlwyd Menter Iaith Bro Ogwr ym mis Hydref 1993 gan
griw o wirfoddolwyr oedd eisiau sicrhau llais i’r iaith
Gymraeg yn y sir.

Nod y Fenter yw hybu a hyrwyddo'r defnydd o'r iaith
Gymraeg drwy gydweithio â mudiadau, cymdeithasau,
busnesau, dysgwyr ac ysgolion. Bwriad y Fenter yw codi proffil yr iaith
Gymraeg yn y sir trwy gynyddu cyfleoedd trigolion o bob oedran i
ddefnyddio'r Gymraeg mewn amrywiaeth o feysydd.

Dechreuodd Swyddog Datblygu cyntaf y Fenter ym mis Tachwedd 1999.

Mae'r Fenter yn elusen gofrestredig ers 1af o Ebrill 2006 ac yn gwmni
cyfyngedig trwy warant. Mae gan y Fenter fwrdd o gyfarwyddwyr
profiadol, gweithgar a chefnogol iawn.

Strwythur Menter Bro Ogwr 2021-22



CYFARWYDDWYR / YMDDIRIEDOLWYR
Cyfarwyddwyr/Ymddiriedolwyr Enw Cynrychioli Etholwyd
Cadeirydd Daniel Lloyd Evans Unigolyn 02/11/2010
Is-Gadeirydd Rhiannon Dixon Unigolyn 02/11/2010
Trysorydd John Thomas Unigolyn 29/07/2005

Brian Roderick Unigolyn 07/11/2009
Margaret Thomas Unigolyn 06/05/2021

Amanda Jaine Evans Ysgrifennydd Cwmni o'r 8fed o Fedi 2020

STAFF



YR ARDAL A WASANAEITHIR GAN Y FENTER

Mae’r ardal y mae Menter Bro Ogwr yn ei gwasanaethu yn cynnwys
ardaloedd trefol, gwledig ac arfordirol, gyda chymysgedd o gymunedau
traddodiadol a newydd. Yn ôl Cyfrifiad 2011, roedd Bwrdeistref Sirol
Pen-y-bont ar Ogwr yn gartref i 139,178 o bobl. Mae amcangyfrifon
poblogaeth ganol blwyddyn yn 2019 yn amcangyfrif bod y boblogaeth
wedi codi i 147,0491. Mae rhagfynegiadau poblogaeth Llywodraeth
Cymru yn rhagweld y bydd poblogaeth Bwrdeistref Sirol Pen-y-bont ar
Ogwr yn 150,447 erbyn 2026.

Nododd Cyfrifiad 2011 fod 9.7 y cant (13,103 o bobl) o’r boblogaeth dros
dair oed sy’n byw ym Mwrdeistref Sirol Pen-y-bont ar Ogwr wedi ateb
‘ydw’ i’r cwestiwn ‘allwch chi siarad Cymraeg?’

Yn ogystal â nifer y siaradwyr Cymraeg yn y fwrdeistref, mae Cyfrifiad
2011 yn amlygu siaradwyr Cymraeg ym mhob ward yn y fwrdeistref. Mae
39 o wardiau’n ffurfio Bwrdeistref Sirol Pen-y-bont ar Ogwr.

Nododd Cyfrifiad 2011 mai’r pum ward â’r ganran uchaf o siaradwyr
Cymraeg yw:

Llangynwyd: 13.6%
Bryncethin: 13.3%
Gorllewin Maesteg: 13.1%
Bryntirion, Trelales a Merthyr Mawr: 12%
Pen-y-fai: 11.9%



NODAU AC AMCANION

Nod:

• Nod Menter Bro Ogwr yw hybu a chynyddu'r defnydd o'r
iaith Gymraeg o fewn ffiniau'r fwrdeistref sirol.

Amcanion:

Mae prif amcanion Menter Bro Ogwr yn cynnwys:

• Magu hyder a sgiliau iaith siaradwyr Cymraeg;

• Darparu cyfleoedd i blant a phobl ifanc gwrdd a
chymdeithasau yn y Gymraeg;

• Hybu a hwyluso gweithgareddau cymdeithasol trwy
gyfrwng y Gymraeg;

• Annog y di-Gymraeg a mewnfudwyr i ddysgu'r iaith;

• Hyrwyddo a chynyddu'r defnydd o'r Gymraeg ym myd
busnes, y sector preifat, a mudiadau gwirfoddol;

• Cynyddu'r defnydd o'r Gymraeg gan fudiadau
gwirfoddol;

• Dylanwadu ar bolisiau cyrff cyhoeddus;

• Codi proffil yr iaith.



BLAS AR WAITH Y FENTER YN 2021-22
Yn unol ag amodau'r grant craidd gan Lywodraeth Cymru,
canolbwyntiwyd ar dri phrif faes sef:

1. Plant a Phobl Ifanc
2. Teuluoedd
3. Y Gymuned

O dan y penawdau hynny roeddem yn gweithio tuag at:

● Fwy o blant a phobl ifanc yn defnyddio'r Gymraeg yn naturiol ac
yn hyderus y tu allan i oriau ysgol

● Rhagor o blant yn cael eu magu'n ddwyieithog – nail ai drwy fwy o
rieni Cymraeg eu hiaith yn trosglwyddo'r iaith neu rieni
di-Gymraeg yn dewis addysg Gymraeg.

● Codi'r lefel o ymwybyddiaeth o’r Gymraeg a'r diwylliant
Cymraeg/Cymreig a chynyddu'r nifer o gyfleoedd i ddefnyddio'r
Gymraeg yn y gymuned.

Yn dilyn hyn, mae detholiad o'r mathau o waith roedd y Fenter yn ei
wneud gyda'r gymuned yn ystod y flwyddyn. Blas yn unig sydd yma. Ceir
darlun manylach a'r cyfle i weld lluniau ac ambell glip fideo o'r
gweithgareddau ar ein gwefan ac ar ein tudalennau Facebook, Trydar
ac Instagram.

Roedd y gwaith yn cynnwys:

- Cefnogi rhieni trwy hyrwyddo a/neu ddarparu cyfleoedd a
gweithgareddau cymdeithasol

- Gweithgareddau i blant a phobl ifanc

- Gweithgareddau cymunedol

- Cefnogi siaradwyr Cymraeg newydd/dysgwyr (oedolion)

- Cefnogi ymgyrchoedd y Llywodraeth

- Cymraeg mewn Addysg

- Cyfathrebu â'r cyhoedd



CEFNOGI RHIENI TRWY HYRWYDDO A/NEU
DDARPARU CYFLEOEDD A GWEITHGAREDDAU
CYMDEITHASOL

Cynhaliwyd
gweithgareddau i gefnogi
rhieni y mae eu plant mewn
addysg Gymraeg ac i godi
ymwybyddiaeth ymysg
rhieni newydd o'r cyfleoedd
cymdeithasol a'r
gefnogaeth sydd ar gael i
rieni fagu eu plant yn
Gymraeg neu'n ddwyieithog.

Trefnwyd 13 o
weithgareddau i deuluoedd
trwy gydol y flwyddyn, gyda
60 o rieni a 69 o blant yn
mynychu. Mynychwyd sawl
digwyddiad arall i
deuluoedd, er mwyn
trosglwyddo negeseuon am
fanteision y Gymraeg i
deuluoedd.

GWEITHGAREDDAU I BLANT A PHOBL IFANC
Trefnwyd  58 o weithgareddau a sawl tymor o glybiau amser cinio
wythnosol i blant a phobl ifanc, yn bennaf i blant 4 - 16 oed, yn ystod
2021-2022. Roedd y rhain yn cynnwys gweithdai celf, clybiau chwaraeon,
clybiau gwyliau, sesiynau dros dro gyda themâu gwahanol. Mynychwyd y
gweithgareddau hyn gan 622 o blant a phobl ifanc, a heb os, mae
adborth yn parhau i ddangos bod galw am ragor o weithgareddau na
allwn ni eu cyflawni gyda’r adnoddau presennol.



Er bod rhai o’r gweithgareddau wedi’u cynnal ar y penwythnos ac yn
ystod gwyliau’r ysgol, mae eraill yn cael eu cynnal yn ystod amser cinio
neu ar ôl oriau ysgol ar safleoedd ysgol.



Clwb Bananas Bro Ogwr yn dathlu 14 blynedd eleni  Clwb ieuenctid
amser cinio Ysgol Gyfun Gymraeg Llangynwyd.

Cyfleodd gwirfoddoli i bobl
ifanc

Mae’r Fenter yn cynnig cyfle gwych i bobl
ifanc gael profiadau a datblygu sgiliau
megis trefnu gweithgareddau, gwasanaeth
cwsmeriaid, marchnata, creu cynnwys a
gwaith gweinyddol.

Dyma Ayla yn ystod ein sesiwn hyfforddiant i
wirfoddolwyr newydd.

Dyma Sophie Williams, mae’n hoff iawn o
berfformio ac yn mwynhau gwirfoddoli ei
hamser i’r Fenter, ers nifer o flynyddoedd
erbyn hyn.



GWEITHGAREDDAU CYMUNEDOL

Cynhaliwyd 18 o
weithgareddau a
digwyddiadau
cymdeithasol gan
y Fenter yn ystod
y flwyddyn, gyda
mwy na 135 o
oedolion a 166 o
blant a phobl
ifanc yn mynychu’r
gweithgareddau
hyn, megis Cam
Ymlaen, Stori gyda
Siôn Corn, Parti
Nadolig a dathlu
Dydd Santes
Dwynwen.



CEFNOGI SIARADWYR CYMRAEG NEWYDD/DYSGWYR
(OEDOLION)

Cynhaliwyd 4 gweithgaredd wythnosol i gefnogi dysgwyr Cymraeg -
sesiynau Paned a Sgwrs er mwyn pontio dysgwyr gyda siaradwyr rhugl.
Daeth 77 o ddysgwyr i gymryd rhan yn y gweithgareddau hyn, yn ogystal
â siaradwyr Cymraeg rhugl i’w cefnogi.



CEFNOGI YMGYRCHOEDD Y LLYWODRAETH

Parhawyd i gefnogi
ymgyrchoedd perthnasol gan
Lywodraeth Cymru ar
dudalennau Facebook, Trydar
ac Instagram Menter Bro
Ogwr. Roedd ymgyrchoedd
cenedlaethol fel Diwrnod
ShwMae Sumae a Dydd
Miwsig Cymru, yn arbennig,
wedi denu cryn dipyn o sylw.

CYMRAEG MEWN ADDYSG

Parhawyd i fynychu Grŵp Strategol y Gymraeg mewn Addysg trwy gydol
y flwyddyn. Rydym wedi cydweithio â'r Cyngor Sir a phartneriaid eraill i
ddatblygu 'Llyfryn Pam Dewis Cymraeg?' Mae'r llyfryn o gymorth i
gefnogi ein trafodaethau â rhieni newydd o ran rhoi hwb i addysg
Gymraeg.

Rydym yn parhau fel aelod o Grŵp Lliwio Rhaglen Cyfalaf y Gymraeg y
Cyngor Sir.



Mae'r Awdurdod Lleol wedi dechrau datblygu syniadau marchnata ar
gyfer rhoi hwb i addysg Gymraeg trwy ddefnyddio ein harferion da ni.

Parhawyd hefyd i rannu negeseuon a gwybodaeth yn rheolaidd â rhieni
am fanteision addysg cyfrwng Cymraeg a sut i gefnogi plant sy’n cael
addysg cyfrwng Cymraeg.

Seremoni Torri’r Dywarchen Canolfan Gofal Plant Cwm Garw

Cyfathrebu â'r Cyhoedd

Rydym wedi parhau i godi ymwybyddiaeth o waith y Fenter, y Gymraeg,
digwyddiadau cymdeithasol, a'r gwasanaethau Cymraeg sydd ar gael
drwy gydweithio’n agos â Phapurau Bro'r ardal.



Rydym yn gwneud defnydd cyson o’n tudalennau Facebook, trydar ac
Instagram ac wedi gweld cynnydd parhaol yn nifer y dilynwyr sydd gan y
Fenter. Ar ddiwedd y flwyddyn, roedd 1,922 yn ein dilyn ar Facebook a
1,707 ar Twitter. Roedd 359 o bobl hefyd yn ein dilyn ar Instagram erbyn
diwedd y cyfnod hwn.

DIOLCH

Diolch i’r holl rieni, plant a phobl ifanc am droi atom yn y Fenter Iaith i
chwilio am gefnogaeth neu weithgareddau trwy gydol y flwyddyn. Rydym
yn falch o allu gwasanaethu trigolion Sir Pen-y-bont ar Ogwr, drwy
gynnig rhywfaint o gymorth o ran eu hanghenion ieithyddol, ond yn
falch hefyd o allu dwyn perswâd ar eraill o ran rhoi cynnig ar
ddefnyddio’r Gymraeg a’r manteision o’i defnyddio, boed fel dysgwyr,
grwpiau cymunedol neu fudiadau lleol.

Diolchwn hefyd i’r holl wirfoddolwyr sydd wedi rhoi o’u hamser yn ystod y
cyfnod hwn, i helpu i lywio gwaith y Fenter, neu i’n cefnogi wrth gynnal
gweithgareddau.

Amanda Jaine Evans
Prif Swyddog
Hydref 2022


















































